
Ils criteris vegnan valitads a moda dif-
ferenta da la cumissiun interchantunala.
Ina premissa per astgar sajettar il luv saja
quella, ch’ils possessurs dals animals da
niz stoppian proteger quels cun ils meds
necessaris.

Cuntrada cun 
dapli qualitad

En Svizra pon vegnir realisads tut ils 71
projects a favur da la qualitad da la cun-
trada ch’ils chantuns han inoltrà a la
Confederaziun. Quai communitgescha
l’uffizi federal d’agricultura. Las regiuns
pon uschia cumenzar a realisar las mesi-
ras ed ils contracts per promover la diver-
sitad da la cuntrada.

Ils 17 projects grischuns ch’èn vegnids
inoltrads aveva la Confederaziun già ap-
provà il matg  Ils pajaments per realisar
quest projects  conceda la Confederaziun
en il rom da la nova politica agrara dal
2014 enfin il 2017.

Suandar l’UE cun 
sancziuns u betg?

Suenter che l’UE ha decis novas sanczi-
uns cunter la Russia stat uss er la Svizra
avant la dumonda sch’ella vul s’associar
a questas u betg. L’ultima giada cura che
questa dumonda era sa tschentada l’av-
rigl n’era la Svizra betg s’associada. Il cus-
segl federal aveva dentant decis da pro-
curar che las sancziuns da l’UE na pon
betg vegnir guntgidas. 

Entant vul l’UE excluder las bancas
statalas russas dals martgads da devias
europeics. Sa tegna la Svizra vid sia tenu-
ta d’enfin qua d’evitar fatschentas da
guntgida pudessan questas mesiras er
tutgar la plazza da fianzas svizra. 

Il pajais dals cumpromiss
La Malaisia tranter China, Indonesia e Tamil Nàdu

da GUiU sOBieLa-CaanitZ

■ Tge manca tar la cumpagnia «Ma-
laysia airlines»? en mars è ses sgol
MH370 svanì sur l’Ocean ind, millis km
davent da sia ruta da la chapitala Kua-
la lumpur vers la China dal nordost.
ins pudeva manegiar che quai saja in
misteri dapli en in continent en sasez
misterius, l’asia. Ma fanadur ha manà
ina segunda catastrofa: L’explosiun dal
sgol MH17 pervi d’ina racheta tratga da
l’Ucraina da l’ost u da la Russia limitrofa.
Il Boeing vegniva dals Pajais bass e sgu-
lava vers Kuala Lumpur, nua che plis pas-
sagiers levan prender in auter aviun per
l’Australia. Kuala Lumpur è pia in ero-
port da relevanza internaziunala per la
colliaziun tranter l’Europa e la Mar dal
sid. Per la «Malaisia Airlines» munta il
destin da quels dus sgols ina greva frida.
La Malaisia è in stadi relativamain pit-
schen cun strusch 30 milliuns olmas,
cumpareglià cun la China e l’India,
mintgina passa 1 milliarda, u cun l’Indo-
nesia, il pli grond pajais islamic dal
mund cun strusch 250 milliuns. La Ma-
laisia, pajais multifar, pluriling e multi-
cultural, è naschida ils 16 da settember
1963 e giauda ina situaziun sociala ed
economica favuraivla; ses sistem politic

original provegn da la diversitad istorica
da sias regiuns. 

Varietad geografica e culturala
Il linguatg principal ed uffizial da la Ma-
laisia è il malais, scrit il pli savens cun noss
alfabet. El è basà sin il dialect da Melaka,
sin la costa vest da la Peninsla malaisa. En
la citad da Melaka/Malaca, colonia por-
tugaisa da 1511 fin a 1641, viva anc adina
ina cuminanza da lingua portugaisa da
var 5000 olmas. «En la Peninsla malaisa
è 54 % da la populaziun d’etnia malaisa,
35 % da la chinaisa, e var 10 % vegnan
resguardads sco descendents d’immi-
grants dal subcontinent ind» (1), cun-
zunt da l’actual stadi federativ Tamil Nà-
du en l’India dal sidost. La regenza pro-
mova l’instrucziun primara en ils trais
linguatgs principals (malais, chinais
«mandarin» e tamil) ed il studi da l’en-
glais, lingua da l’anteroiura pussanza co-
loniala. La Malaisia cumpiglia var 132
000 km2 da la Peninsla malaisa (passa 23
milliuns olmas) tranter il Mar da China
e l’Ocean ind; il pajais cumpiglia plina-
vant la part nord da l’insla da Borneo
(strusch 200 000 km2) cun strusch 6 mil-
liuns olmas ed il punct culminant da la
Malaisia (4100 m). «Las duas parts dal
pajais èn separadas da var 600 km da mar

sco era da grondas differenzas economi-
cas e culturalas» (2). La Malaisia è ina mo-
narchia federala: Il retg vegn elegì dals 9
sultans ereditars da la peninsla; tschels 4
stadis han guvernaturs nominads dal retg
e che na fan betg part da l’elecziun. Mint-
ga stadi elegia in Cussegl grond; ils dus
stadis da Borneo, il Sabah ed il Sarawak,
sun bler pli autonoms che tschels. L’equi-
liber tranter las religiuns merita l’attenzi-
un da la perscrutaziun politologica. L’is-
lam sunnit (61 % da la populaziun) è la
religiun dal stadi. Quest punctuescha la
libertad religiusa, ma lezza n’è betg abso-
luta: Il dretg islamic («scharija») è impe-
gnativ per muslimas e muslims, ils quals
n’astgan per exempel betg convertir ad
in’autra religiun. Malais èn per regla mus-
lims ed Inds hinduists. Il sistem favurise-
scha ils autoctons malais e l’islam, cun-
zunt en fatscha als descendents dals im-
migrads chinais. Tgi che s’interessa per
l’islam en il mund duai far endament la
«pitschna» Malaisia, tant pli che lezza è
influenzada da la vasta Indonesia limitro-
fa e che mintga Malais enclegia l’indone-
sisch senza fadia. 

1. Yves lacoste (ed.), dictionnaire de géopoliti-
que. Paris (Flammarion, iSBn 2-08-035101-X)
1995, p. 957, chavazzin «Malaysia».
2. Yves lacoste (sco nota 1).

